Djouce/Dioghais JU52

Ag tarraingt ar 60 bliain ó shin, ar an 12ú de Lúnasa 1946, d’fhág eitleán míleata de chuid na Fraince Le Bourget i dtuaisceart na Fraince ar a bealach go hÉirinn — turas nach ndéanfadh duine ar bith den tríocha duine a bhí ar bord dearmad air go lá a mbáis.

Eitleán de dhearadh na Gearmáine, cineál de Junkers 52 a bhí inti. Tógadh a lán den chineál sin don Wehrmacht, agus bhí siad in úsáid go tréan acu i gcaitheamh an Dara Cogadh Domhanda ar fud na hEorpa.

Buíon Banóglach ón bhFrainc ba ea na paisinéirí ar an turas áirithe sin go Baile Átha Cliath. Cuireadh dea-mhéine a thug Banóglaigh na hÉireann dóibhsean d’fhonn misneach a chur orthu tar éis 6 bliana crua de chogadh. Cailíní ó 14 bliana go 22 bhliain a bhí iontu, agus bhí siad in ardghiúmar cé go raibh a bhformhór rud beag neirbhíseach, mar rud sách nua ba ea taisteal ar eitleáin san am sin. Bhí siad uile gléasta ina n-éidí, agus meirgí na buíne lena n-ais. Ina suí ar aghaidh a chéile a bhí siad, mar a bhíodh saighdiúirí na linne sin, ar dhá thaobh an eitleáin.

Trí inneall chumhachtacha a bhí sa JU52, agus í déanta crua láidir seasmhach. An chéad chuid den turas, bhí sí ciúin, agus an léargas go maith le linn don eitleán a bheith ag baint lánairde amach, agus í ag teacht anoir aneas in airde os cionn na Fraince i dtreo Bhaile Átha Cliath.

Bhí tuairiscí aimsire á bhfáil ag an gcriú ar feadh an bhealaigh ó chraoltaí an ATC, agus ní dea-aimsir a bhí siad seo a thuar. Ba é ar dúradh leis an gcriú ná go raibh Baile Átha Cliath faoi bhrat scamall, agus é sin anuas go dtí 300 troigh os cionn talún. Ach níos measa fós fuair an criú foláireamh go raibh stoirm os cionn Mhuir Éireann. Níor fhéad siad an stoirm a sheachaint agus níorbh fhada gur scuabadh dá cúrsa an t‑eitleán. Mar bharr ar an donas theip ar an gcumarsáid idir an criú agus lucht ATC i mBaile Átha Cliath, rud a d’fhág gur mheas siad seo gurbh amhlaidh a bhí an t-eitleán tar éis casadh abhaile de bharr na drochaimsire.

Ba é fírinne an scéil gur ar dheisceart Cho. Bhaile Átha Cliath a bhí an t‑eitleán ag déanamh, agus go raibh an criú ar theann a ndíchill ag iarraidh an t‑aerchosán ceart a aimsiú. D’fhág sin an t-eitleán ag eitilt go híochtarach os cionn Chnoic Cho. Chill Mhantáin agus Cho. Bhaile tha Cliath, agus gan mórán tuairime acu faoina chontúirtí is a bhí an rud a bhí siad a dhéanamh.

Caithfidh gur thuig an criú go raibh cúis imní acu, ach ar ndóigh, ní raibh aon eolas ag na cailíní ar an tsáinn ina raibh an t‑eitleán. Lean siad seo orthu ag caint go dtí gur chuala siad go tobann búireach na n-inneall, ar an bpointe a ndearna an píolóta iarracht an t-eitleán a chrochadh os cionn cnoic an-ard a bhí díreach roimhe amach.

Ach theip ar iarrachtaí an Chaptaein, Christiane Habez, an tuairt a sheachaint agus bhuail an t-eitleán cliathán Dhioghsa. Caitheadh na cailíní go léir timpeall mar nach mbeadh iontu ach bábóga, mar ní raibh ceangal ar bith orthu, agus ba ar an urlár a bhí cuid acu ina suí. Tar éis na chéad tuairte léim an t-eitleán san aer, agus bhuail an talamh an dara huair. Ansin thiomáin sí léi ar feadh 150 slat nó mar sin, agus íochtar an eitleáin agus na trí inneall á réabadh as an gcabhail ag cliathán an chnoic.

Féach go dtarlaíonn míorúiltí ar uairibh, agus sin é díreach an rud a tharla sa chás sin, mar ainneoin a raibh tarlaithe, níor maraíodh a oiread is duine. Ach ar ndóigh, gortaíodh go dona roinnt de na paisinéirí. Agus bhí ciotaí eile sa scéal — an aimsir. Bhí stoirm uafásach ag lascadh chósta thoir na hÉireann an oíche sin.

Triúr a d’fhág an t-eitleán chun fios a chur ar lucht cabhrach – an captaen agus beirt de na Banóglaigh. A dó a chlog san oíche a bhí ann, agus ní raibh tuairim ag an triúr cá ngabhfaidís. Cúig huaire ina dhiaidh sin bhí siad báite go craiceann, agus tar éis anró agus cruatan diamhair a fhulaingt — ba bheag nár scuab tuile shléibhe chun bealaigh iad babhta — bhain Mlle de Vitry agus a beirt chompánach Óstlann Mount Maulin amach, áit a bhí cúig mhíle ó Áth an Sceire.

Glaodh amach ar lucht cabhrach, agus cuireadh tús gan mhoill le feachtas mór tarrthála. Ba é Stáisiún an Gharda Síochána ar an Tóchar an lár-ionad stiúrtha, agus ba é an Sáirsint Mac an Fhailí a bhí i gceannas.

Slua mór Gardaí, lucht an airm agus daoine áitiúla a raibh eolas na gcnoc acu, thug siad a n‑aghaidh ar na cnoic ar thóir an eitleáin scriosta. Bhí tuairim éigin ag an gcaptaen, mar bhí treo-uillinneacha tógtha aici, ach níor mhór an chabhair iad mar bhí an stoirm fós ina neart, agus é ina rilleadh báistí. B’éigean cuardach forleathan a dhéanamh sula dtángthas ar láthair na tubaiste agus na paisinéirí leonta, cuid acu a bhí fós gan aithne.

Bhí sé ina mheán oíche nuair a thángthas ar láthair na timpiste – b’in 11 uair tar éis na timpiste féin, agus cúig huaire tar éis glaoch ar lucht cabhrach. Láithreach bonn roghnaíodh teach tréigthe a bhí gairid go maith don láthair – ‘Banc na gCaorach’ an t-ainm a bhí air – agus rinne Lucht na Croise Deirge agus lucht Otharcharr Naomh Eoin ospidéal éigeandála as. Lasadh tine mhóna, agus thug lucht cabhrach garchabhair ar feadh a gcumais don dream a bhí gortaithe, agus bhí cúrsaí go huafásach.

Bhí an aimsir chomh hainnis sin go ndeachaigh seanfhondúirí a raibh taithí na mblianta ar na cnoic sin acu amú, agus gur scaradh óna chéile iad. B’éigean scata daoine a chur as a chéile, mar a bheadh slabhra ann, chun tacú lena chéile san obair chuardaigh agus tharrthála, mar go raibh gaoth 50 míle san uair ann, agus í ag séideadh na báistí roimpi.

Níorbh aon dóithín na hothair a iompar anuas an cnoc, mar bhí na poill phortaigh lán go barr d’uisce agus iad fíorchontúirteach dá mbeadh sé de mhí-ádh ar dhuine sleamhnú isteach iontu. B’éigean na hothair a iompar ar dhromanna daoine, agus ar ardaitheoirí lucht na briogáide dóiteáin, go dtí gur bhain siad talamh slán amach. Níor baineadh mórán leasa as sínteáin, mar dá mbainfí barrthuisle as an lucht iompair, chaithfí na hothair amach ar an talamh.

Faoi dheireadh, ainneoin gach ruda — dorchacht na hoíche, neart na gaoithe agus déine na báistí – tugadh idir Bhanóglaigh agus chriú gortaithe i scata otharcharranna go dtí na hospidéil ba ghaire dóibh — Ospidéal Naomh Micheál i nDún Laoghaire, Ospidéal Míleata Naomh Bricín agus Ospidéal an Chontae i gCill Mhantáin.

Tháinig an lucht cuardaigh ar gach uile dhuine, ach ar aon chailín amháin. Thángthas uirthi siúd an lá dár gcionn tamall maith ó láthair na tubaiste. Ba é an rud a tharla ná gur imigh sí léi agus gur choinnigh uirthi ag imeacht go dtí gur thit sí as a seasamh le traochadh, rud a d’fhág gur ceithre huaire fichead a bhí sí féin ar an gcnoc gan dídean.

Scrúdaigh na húdaráis láthair na timpiste le solas an lae, agus ba é an t-aon chuid den eitleán nach raibh sractha réabtha as a chéile ná an chabhail. Creatlach maith láidir a bhí san eitleán, agus ba dá bharr sin a tháinig siad go léir slán. Ba í an chreatlach an rud a shábháil na cailíní ón mbás, agus a thug cosaint ón tsíon dóibh go dtí gur tháinig lucht tarrthála ar an bhfód.

Bhí an t‑ádh leo ar bhealach eile freisin. Is amhlaidh a bhuail an t‑eitleán gualainn an chnoic – fána réidh – timpeall ceathrú míle ón mullach ar an taobh a shíneann siar ó dheas. Ach 100 troigh níos uachtaraí ná níos íochtaraí ná sin agus bhuailfeadh an t‑eitleán áit níos rite, agus ba mheasa i bhfad an tubaiste.

Bhí saoire fhada – saoire nach raibh aon seachaint uirthi – ag na cailíní agus iad ag teacht chucu féin óna gcuid gortuithe. Cothrom an ama sin 50 bliain ina dhiaidh sin, sa bhliain 1996, tugadh eachtraí an 12ú Lúnasa 1946 chun cuimhne agus tugadh roinnt poiblíochta do na daoine in The Wicklow Times. As sin is ea a tháinig an smaoineamh gur cheart go dtiocfadh a oiread agus ab fhéidir de na Banóglaigh sin le chéile, agus go dtabharfaidís cuairt an athuair ar láthair na tubaiste. Chruinnigh scata díobh le chéile, tháinig ar eitleán go hÉirinn, agus tugadh go Dioghais iad. B’in é an chéad uair ag cuid mhaith acu casadh ar a chéile le caoga bliain.

Tá áit speisialta ag tuairt JU52 i mbéaloideas Chontae Chill Mhantáin agus i stair na mBanóglach in Éirinn agus sa Fhrainc.

Tá an scéal uile i bhfoirm leabhair anois, ó foilsíodh When our plane hit the mountain le Susanna Barnes le déanaí, leabhar ina bhfuil mionchur síos ar na heachtraí uile a bhain leis an tubaiste féin, agus ar na daoine a bhí bainteach léi, chomh maith le léargas ar shaol na linne.

Is iomaí cnocadóir a tháinig trasna ar ghiota den eitleán sin i gcaitheamh na mblianta. Giota díobh sin a spreag spéis agamsa sa scéal iontach sin.

